
নাহিক করম, লজ্জা সরম,

জানিনে জনমে সতীর প্রথা,

তা বলে নারীর নারীত্বটুকু

ভুলে যাওয়া, সে কি কথার কথা!



সে যে তপোবন, স্বচ্ছ পবন,

অদূরে সুনীল শৈলমালা,

কলগান করে পুণ্য তটিনী,

সে কি নগরীর নাট্যশালা!

মনে হল সেথা অন্তর-গ্লানি

বুকের বাহিরে বাহিরি’ আসে।―

ওগো বনভূমি মোরে ঢাক তুমি

নবনির্ম্মল শ্যামল বাসে।

অয়ি উজ্জ্বল উদার আকাশ

লজ্জিত জনে করুণা করে

তোমার সহজ অমলতাখানি

শতপাকে ঘেরি পরাও মোরে।



স্থান আমাদের রুদ্ধ নিলয়ে

প্রদীপের পীত আলোক জ্বালা’,

যেথায় ব্যাকুল বদ্ধ বাতাস

ফেলে নিশ্বাস হুতাশ-ঢালা’।

রতন নিকরে কিরণ ঠিকরে,

মুকুতা ঝলকে অলক পাশে,

